
        
            
                
            
        

    
	Ш. ГААДАМБА

	 

	ХӨДӨӨ ТАЛЫН БАЯСГАЛАН

	(Өгүүллэг)

	 

	“Улсын хэвлэлийн газар” Улаанбаатар хотноо 1987 онд эрхлэн хэвлүүлсэн “ГАГНААС” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ХӨДӨӨ ТАЛЫН БАЯСГАЛАН

	Нэг

	 

	Залуу зоотехникч Ёндоныг малчин хүүхэнтэй гэрлэв гэж сонсоод үерхдэг таньдаг нөхөд нь чухам эвэртэй туулай үзсэн мэт гайхав.

	Боловсон хүүхэнд таалагдах гэж гучин найман номерын шаахай, том хөлдөө багтаан ядан өмсөж, хувцасны сүүлчийн маягийг хууль мэт баримталдаг тэр хээнцэр эрийг «эрдэмтэй эхнэр» гэж үргэлж ярьдгаа мартаад малчин хүүхэнтэй гэрлэчихнэ гэж итгэх аргагүй байжээ. Эцэг эх нь энэ хачин мэдээг хүүгийнх нь сүйдэж дурласан сэтгэлийг тоолгүй замаа хэдийн харсан нэг багш хүүхнээс сонсоод бүр ч итгэж тоосонгүй.

	Гагцхүү 9 дүгээр сарын нэг урьхан хонгор өдөр хүү нь гурван дугуйтаар давхиж ирсэнд отгон хүүгээ «борлочхож,  ядарчхаж, алба ажилд зүтгэхдээ бас биеэ бодож бай» гэж энхрийлэн эрхэмлэн захиж, ширээ засан дайлав. Эцэст нь

	— Хүү минь чамайг хань бүлтэй боллоо гэж дуулсан. Үнэн үү гэж эх нь аядуухан асуув.

	— За үнэн л болох байхаа даа.

	— Уухай, тэгээд хөдөөгийн хүүхэд үү дээ? гэж лавлавал

	— Тиймээ, саальчин хүүхэн!

	— Тэгвэл хүү минь чи хөдөө суурьших болоо юм биз дээ гэж аав нь хөмсөг зангиданхан асуув.

	— За бүү мэд! Яах бол доо, харин... гэсэнд эжий нь:

	— Бичиг үсэг ажил үйлэнд хир хүүхэд вэ, тэгээд?

	— За мэдэхгүй, мэдэхгүй. Тэр олон юмаа та өөрөөс нь асуугаарай: Маргааш нөгөөдрөөс ирнэ байх. Москвагаас нааш гарлаа гэж хэд хоногийн өмнө радиогоор ярьсан гэв.

	— Москвагаас аа? гэж эцэг эх хоёр нь дуу нийлүүлж гайхвал,

	— Тиймээ тийм, Москвагаас! гээд хүү нь дурамжхан яриагаа дуусгасныг мэдэгдэж яаран босож гадуур цамцаа авч өмсөөд албан хэргээ хөөцөлдөхөөр гарч одов.

	Он удтал тохилог сургууль бараадаж, элдэв ажлыг нь хамжин дэмжин хийж, бузгай чамин амьдарч сурсан хоёр хөгшин: «Саальчин гэх, Москвагаас ирнэ гэх, орос юм болов уу? Монгол юм болов уу» гэж их л сонирхон гайхацгаасан боловч шинэ бэрээ нэлээд өргөн угтаж, хүүгийн үерхдэг нөхдийг нь ч урьж ширээ засаж дайлаад, залуу хосын жаргалыг нь ерөөсөн гэлцдэг билээ.

	 

	Хоёр

	 

	Сая сургууль төгсгөсөн залуу зоотехникч Ёндон элдвээр аргацаан татгалзсаны эцэст дөрвөн жилийн өмнө сургуулийнхаа эхлэлтэд баахан хожимдсоны гайгаар зоотехникчийн ангид хуваарилагдсандаа харамсан гомдсоор ... -ны шинэ сангийн аж ахуйд томилогдон, алба хаахыг анх үзэх гэж очсон байжээ.

	Ажлаа хүлээлгэж өгсөн найз нөхөр нь тэр газраа элдвээр магтаад «Аягүй бол чи манай Хар нүдэнг дагуулж хурдлах болоод сангийн аж ахуйд хүргэн орж мэднэ» гэж дооглосонд, «Хар нүдэн гэж нэг шалиг хүүхэн бий юм байх» гэж боджээ.

	Ажиллах газар нь ч нээрэн юм юмтай, залуусын хөл хөгжөөн ихтэй, байгаль орчин нь ч сэргэг соргог, уудам тэнэгэр, өчигдөрхөн байгуулсан амралтын газар шиг санагдаж, санаснаас сэтгэлд нь их л аятай ажээ.

	Харин Хар нүдэн хүүхэн нь сэтгэлд огт нийцсэнгүй. Ёндон нэг өглөө ажлаа эхлэх санаатай олон хавтсанд гарчиг бичиж суутал нэг сэлбэлзсэн бор хүүхэн орж ирэв. Зэгсэн гоолиг хөөрхөн хүүхэн боловч оо тавивал хуурч унамаар сэвхтэй бор царай нь зоотехникчид таалагдсангүй. Бас гүн хар нүдээ бүлтийлгэж гайхсан мэт нүд шилжилгүй ширтэхэд нь Ёндон «Өнөөх хар нүдэн гэдэг нь энэ байх. Ямар ичгүүргүй ширтдэг амьтан бэ» гэж саналаа. Тэгээд үнээ мал, сүү саалийн холбогдолтой элдэв юм асуухад нь зоотехникч сайн мэдэхгүй зүйлээр шалгалт өгч байгаа юм шиг товч товч хариулав.

	Эрдэмтэй сайхан залуу ирсэнд нутгийн залуу хүүхнүүд хүн цөөтэй газрын заншлаар Ёндоны тухай амнаасаа ховхлохгүй ярих болов. Хар нүдэн ч энгэрийн зөрүү сонирхох ид насны гэмээр түүнийг бусдаас илүү сонирхож, хэдий амандаа эс дурсавч сэтгэлээсээ бас салгахгүй. Заримдаа «Ямар дээгүүр санаатай вэ» гэж биеэ зэмлэвч танилцан дотнолохын завшааныг битүүхэн горьдож явсан нь үнэн.

	Тэгээд ажил төрлийн холбогдолтой хэд хэдэн юм асуун зоотехникч дээр орвол тэр залуу учиртай харц, урамтай үг огт хандуулсангүй. Харин «Хөдөөгийн аальгүй бүдүүлэг хүүхнүүдийн нэг биз. Аягүй бол өнөөх «зээлийн бор» гэгчийн нь нэг биз. Зоотехникч бид хоёр нийлэх гэж байгаа гэж амьтанд энэ хүүхэн нэр зээлэн ярьж халаах бий дээ» гэж их л болгоомжилдог бололтой, албаны хүний томоотой царайгаар дуу цөөтэй угтдаг байжээ. Тэгтэл нэг хурал дээр хүүхэн босож «зоотехникч мань үнээ малаа эргэхгүй байна. Саальчин бидэнд заавар зөвлөгөө өгөх дургүй. Малын тэжээл, сүүний гаралт хоёрыг хянахгүй. Хүчит шимт тэжээлээр бордоод бай л гэдэг. Гэтэл сүү мань тэжээлийнхээ үнийг нөхөж чадахгүйд хүрч байна...» гэх зэргээр зад шүүмжлэв.

	Ёндон омголон чихтэй залуу байжээ. «Энэ бүдүүлэг хүүхэн, өөрийгөө тоосонгүй гэж их жөтөөрхөх нь ээ» гэж эгдүүцэн босож «Би номтой заавартай юмыг ёсоор нь тэжээ гэсэн. Надад хашаа хороо бариулах, мал ялгаж дугаарлах, хээлтүүлэг нийлүүлдэг гэхчлэн олон ажил байдаг. Тэргүүний саальчин гэж ганцхан хүүхэн сахиад сууж чадахгүй» гэж хариу няцаасанд инээх нь инээлдэж, Думаа хүүхэн уурлав. Зарим нь бас учир мэдэх хүн байтлаа шүүмжлэл эсэргүүцэв гэж Ёндоныг зэмлэцгээв.

	Түүнээс хойш Думаагийн шүүмжлэх Ёндоны үл тоомсорлох хоёр ихэр хүүхэд шиг өсөв. «Зоотехникч биеэ тоолоо. Хөдөө гадаа явах дургүй. Ном шагайхаас өөр ажилгүй байна» гэж Ёндоныг ажилчдын шүүмжлэх, дарга нарын зэмлэх нь өглөөний гимнастик шиг тогтмол боллоо. Түүний муу нэр нь аймгийн сонинд зарлагдаж, алс нийслэлийн их сургуульд гомдлын бичиг хүртэл очиж, багш нарын чихийг халууцуулдаг боллоо.

	Ёндон багаас хот газар сууж, аав ээжийн халамжид бие атар, сэтгэл амар өссөн болохоор санаачилга, ажралгүй хөнгөн амьдралд заншсан нь загас жараахай усандаа дассаны адил. Гэтэл сангийн аж ахуйд зоотехникчээр ажиллана гэдэг, аливаа хөгжим бүжигтэй үдэшлэг наргиан тэмцээнд ёс мэт оролцдог омголон идрийн ажилтай нь огт адилгүй. Омголон морь унахаас эхлээд учир нь олдохгүй элдэв хүнтэй харилцах хүртэл их л яршигтай ажил давхцан давхцан даржээ.

	Удалгүй Ёндон эндээс халагдахын мөн болов.

	Тэгээд 3 дугаар сард зориуд амралтаа авч хот ороод, нэгд, сэтгэлийн цолмон болгож мөрөөдөн явдаг хүүхнээсээ татгалзсан хариу авч, хоёрт хотод шилжих гэж өргөдөл барин явж явж бүтэлгүй болоод урамгүй буцахдаа «За халагдъя гэхэд болдоггүй юм бол халъя гэтэл нь суугаад байна даа» гэж адрах бодолтой иржээ.

	Тэгтэл дарга нь солигдоод аймгийн намын хорооны нарийн бичгийн дарга байсан нэг мундаг хүн саналаараа ирсэн гэж дуулдав. Тэр махлаг чийрэг биетэй ухаалаг нүдтэй даргатай уулзаж, ажил байдлаа танилцуулаад, ажлын хажуугаар эрдэм шинжилгээний ажил хийх санаатайгаа яриад тусгай тасалгаа гаргаж өгнө үү гэсэнд тэр дарга соньхноор инээмсэглээд «Та бидний гол ажил голдуу өрөө тасалгаанд биш, хөдөө гадаа л байдаг шиг байна. Гэвч аргагүй хэрэгтэй бол тасалгаа байтугай юу ч өгч болно» гэж амлаад залуу зоотехникчийг өөр нэг яльгүй ажилд томилохоос аргагүй гэв. Ёндон «юу юм бол?» гэж сонирхвол «Хөдөө аж ахуйн сайчуулын хуралд оролцох манай төлөөлөгч Думааг төмөр замын станц дээр хүргэж өгөөд морийг нь авчрах хэрэгтэй юм» гэв.

	Шинэ дарга ийм санаандгүй ажил даалгасанд Ёндон дургүйцэн адарч «Өө тэгвэл би амжихгүй. Би моринд их муу» гэхэд дарга нь зоотехникчээ хаанаасаа ийм үг гаргав гэсэн мэт хөлөөс толгой хүртэл ажиглаад «Зүгээр айлтгүй. Би хонь шиг цомхон морь өгнө. Ер нь зоотехникч хүн моринд сайжралгүй горьгүй гэдгийг зөвлөе» гээд дахин соньхон инээмсэглэв. Ёндон элдвээр татгалзсаны эцэст «Бодвол тэр хүүхэн ч надаар хүргүүлэх гэхгүй байх. Бид хоёр хоорондоо муухан» гэж үнэнээ хэлбэл: «Манай тэргүүний саальчин, зоотехникч хоёр мань эвгүй байдаг нь тун харамсалтай байна. Одоо манай ажлыг өрөвдөж та хоёр эвлэрч үз! Тэгээд та хүргэж өгөхөөс гарцаагүй шив дээ» гэж эвтэйхэн тулгажээ. Бас тэр хоёрыг гаргаж өгөхдөө «За сайн явцгаагаарай. Замдаа битгий зодолдоорой. Би та хоёрыг эвлээсэй гэж хүснэ. Залуус эвлэрснээс гэм гардаггүй, жаргал л ирдгийг та нар андахгүй шүү дээ» гэж хошигносонд хоёр залуугийн гайхсан харц санамсаргүй тулгараад инээмсэглэж орхив. Ёндон «Аа золиг. Энэ аальгүй хүүхэн өөд харж инээмсэглэдэг мань юу билээ?» гэж тачаадан бодов. Нар хялмайж, шуурга манарсан тал дундуур Ёндон хүүхнийг дагаж явахад сахлаг сэгсүүрэг дээл өмсөж үнэгэн лоовууз хулгавчилсан тэр хүүхэн, гоо залуу хүүхэн биш, хөдөөх болхи эр шиг харагдав. Ёндон хов живд орох бий гэж болгоомжилж, хүүхэн ичисхийж, саяхан хэрэлдсэн эр эм хоёр шиг хоёулаа дуу шуу цөөтэй явлаа. Буудал дээр очвол аймгийн зохих нөхөд нь хүлээж байв.

	Ёндоны буцах болоход хүүхэн дөрөөгөө холбон даруулж өгөөд «Та миний морийг жолоогоор нь хазаарынхаа зуузайнаас холбоод цулбуураар хөтлөөрэй. Хойш суугаад алдуулчих магадгүй шүү» гэж захиад «Та яаж ганцаараа буцна даа. Хаврын тэнгэр гэнэтхэн харанхуйлаад шуурчихгүй байгаа?» гэж сэтгэл их зовсон байдалтай хэлсэн нь Ёндонд өрөвдмөөр ч юм шиг, баярламаар ч юм шиг нэг л хачин санагдаад «зоволтгүй, зоволтгүй. За сайн яваарай» гэж аргагүй хэллээ. Түүнээс хойш хэдэн сар өнгөрөв.

	 

	Гурав

	 

	Ёндон адарч болшгүй дарга ирснийг ойлгоод зоотехникийнхээ олон ажлыг амжуулах гэж дөрөөнөөс хөл салгахгүй ийшээ тийшээ явдаг болов. Элдэв ажлаар борви бохисхийхгүй хөөцөлдсөөр яршигтай зовлонтой санагддаг ажил нь баяртай баясгалантай ч болчихсон юм шиг. Ялангуяа жирийн ажилчид хүндэлж магтах болсонд Ёндон баярлаж, эцэж ядрахаа ч мартаад үргэлж ингэж ажил хөөцөлдөж явах нь жаргал шиг санагдах болжээ.

	«Манайх бол мах, сүүний бод малын аж ахуй болохоор чи шинжилгээ хийнэ гэж надаас тасалгаа нэхэж байснаас сүүний ферм дээр очиж тэргүүний саальчныхаа туршлагыг бүртгэн судалбал монгол үнээний сүү шимийг нэмэгдүүлэх талаар сонин шинжилгээ хийж болох юм биш үү?» гэж дарга нь ятгаад Ёндон туршиж үзэхээр шийдэв.

	Зургаадугаар сарын нэг бүгчим халуун өдөр сүү ферм рүү явлаа. Замд нь Орхоны шугуйд хэдэн тугалтай үнээ туусан хүүхэн хангинатал дуулж явсанд давхин гүйцэж очвол өнөөх хар нүдэн Думаа нь байв. Үнээнүүд нь цөм хөхүүлчихсэн бололтой дэлэн нь шолбогор харагдлаа. Ёндон энэ дээгүүр санаатай хүүхэнд «би чиний найз чинь биш, дарга чинь» гэдгээ нэг үзүүлье гэж шийдээд: «Би таны туршлагыг судлах гэж ирж байх. Та тугалаа нийлүүлчхээд хангинатал дуулж явах, харин зохиж дээ» гэвэл хүүхэн «Даргыг ганц ирэхэд нь тэгчихсэн бол ч тоогүй юм болжээ. Харин азаар миний үнээ тугал хоёр «хэл мэддэг» юм шүү.

	Тэгээд би өглөө бэлчихэд нь «битгий хөхүүлээрэй, битгий хөхөөрэй» гэж захиад л явуулчихдаг шүү дээ, дарга минь» гэж инээсэнд Ёндон «бас л аальгүйтэх нь» гэж бодоод «Таны марзганах ч яах вэ. Нэг саамаа ингээд хөхүүлчихдэг чинь инээд биш дээ» гэж уцаарлангуй хэлжээ. Харин хүүхэн «би өөрөө тун саяхан тугалд нь юм үлдээлгүй хөхчихсөн байвал та бас яах вэ?» гэж тас тас инээгээд сүүлд нь үнээгээ тугаллахаас нь эхлээд хайдагшуулж, тугалыг нь тусгай тэжээн, хөхүүлэлгүй сургаад «хэл мэддэг» болгосноо тайлбарлаж өгсөнд Ёндон их ичисхийж: «Тэгвэл яагаад үнээний чинь дэлэн ийм шолбогор байгаа юм бэ?» гэж гайхан асуужээ. «Би зарим саамаа бэлчээрт нь сааж үхэрчнээр сүүгээ өгч явуулаад, өдөр халуун байвал үнээгээ мөрөнд угаадаг» гэжээ. Одоо чухам тэгж угаахаар явааг мэдээд хүүхний сайн ажиллагааг бахадсан Ёндон «ажилд чинь туслалцъя» гэжээ. Ажилд нь туслалцах зуур хүүхний арга ажиллагаа, аж байдлыг сонирхон сураглавал эхтэйгээ хоёулхнаа гэнэ. Хомбоодойн туршлагаар ажилладаг гэнэ. Үнээнээс сүү их саая гэвэл тун их аргадаж царайчлах хэрэгтэй. Үнээ гэдэг чинь балчир хүүхэд шиг их айлгамтгай амьтан гэх зэргээр арга ажиллагаанаасаа хөгжөөнтэй сонин ярьжээ. Эцэст нь «Таныг ингээд надтай үнээ угааж байхыг чинь танай авгай харвал яах бол? Лав уурлана даа?» гэж инээмсэглэн асуусанд Ёндон гайхаж: «Чи намайг эхнэртэй гэж яаж мэдээ вэ?» гэвэл «мэдэлгүй яах вэ Танд уурлаж байхыг нь би харсан юм» гэсэнд Ёндон сонирхох гайхахын туйл болж «Хаа, хаана! Хэзээ тэр вэ» гэж дуу алдан асуув. Уржнан намар манайхан улсад сүү тушаах үүргээ гүйцэтгээд саалийн мал авч хотын ойр очсон юм. Танай их сургуульд сүү өгдөг байлаа. Тэгэхэд та тэндээс нэг сүү аваад, бодвол авгай чинь л байх даа, нэг хүүхэнд өгөх гэж байгаад алдаад асгачхаж билээ. Таныг дахиж авч өгье гэхэд чинь уурлаад явчихыг хараад би «Энэ хүн, бид нар шиг сүү саалийн завгүй ажилтай байвал яаж манарах бол гэж инээд хүрч байсан юм» гэж билээ. Ёндон өнөөх багш хүүхнийхээ үнэхээр нэг тэгж авирласныг санаж ичингүйрээд «намайг тэр хүн мөн гэж яаж мэдэв» гэсэнд «би таныг анх үзээд л таньсан юм. Би ер нь нэг үзсэн хүнээ таньдаг» гэж хэлэхэд нь зоотехникч тэр хүүхний сэргэлэн саруул ухаантай, ажигч гярхайг бүр биширч гайхсан ажээ. «Тэгвэл та намайг сүүгээр тэжээж байсан. Харин би танд ядаж баярлалаа ч гэж хэлээгүй хүн болох нь ээ дээ» гэсэнд хүүхэн «Тэр ч ямар хамаа байх вэ? Би улсдаа хийх юмаа хийж, та авах юмаа л аваа биз. Харин та одоо манай ферм дээр ирж заавар зөвлөгөө өгдөггүй чинь л зохихгүй хэрэг» гэж шулуухан шүүмжилжээ. Ёндон дотроо буруугаа хүлээж «Одоо л би та нарыг залхаж хаширтал чинь хамт ажиллана» гэж амласанд «үнэн болов уу даа. Та миний шүүмжлэлийг тоодоггүй л сэн» гэж инээжээ. Ёндон ч инээж хоёулаа анх удаа дотно сайхан инээлджээ.

	Тэгээд үнээний сүү шим нэмэгдүүлэх гэж хамт зүтгэж уурлаж, тайтгарч, баярлаж, гомдолцож, эвдэрч, эвлэрч ажилласаар гурван сар болохдоо Ёндон тэр хүүхний ажилсаг самбаатай үнэнч шударга, бас тэгээд хөгжилтэй хөөрхөн ааштайг мэдэж, тэр нь удалгүй зоотехникчийн өндөр мөрөөдөлт сэтгэлийг булаах болсон тул моносны төгөл дотор сэм уулздаг болж билээ. Гэвч энэ нууцыг нь хэн ч мэдээгүй байжээ.

	Зоотехникчийн ажилдаа эрс сайжирч шал ондоо хүн болсныг хөгшин залуугүй шагшин ярилцах болжээ. Зарим нь «Ёндон хотод амарч ирээд л нэг ондоо болчихлоо, нэг л учир бий» гэнэ. Зарим нь «Шинэ чадамгай дарга ирээд их зантай зоотехникчийг хатуу гараар залж ажилд нь оруулав» гэнэ. Хар нүдэт саальчны хойноос хайрын харц, халуун сэтгэлээ бэлчээдэг зарим залуус «Зоотехникч, тэргүүн саальчин хоёрын хооронд нэг жиг ургасан байх» гэлцэнэ. Тэгээд Думаагийн үерхдэг хүүхнүүдээс нь овтон шалгаавал, тэд урдаас нь «ха-ха-ха! Зохисон ч юмтайгаа хардаж дээ. Манай зоотехникч очиж очиж бидэн шиг саальчин хүүхнийг тоох юм уу? Тэр чинь хотод эрдэмтэй боловсон хүүхэнтэй байлгүй» гэцгээнэ. «Тэгвэл зоотехникч яагаад өнөөх тэргүүн саальчин хүүхнээ сахиад суух болоо вэ?» гэхэд нь «Чамаас айж ажлаа хийхээ болих уу? Тэдний чинь нэг нь Хомбоодой багшаасаа давж уралдаанаа авна гээд, нөгөө нь сүү саалийн гаралтад шинжилгээ хийнэ гээд арай л зодолдох нь холгүй байх юм» гэцгээдэг байжээ.

	Элдэв ажлаар хөөцөлдсөөр борлож ядарсан Ёндон хадлангийн бригад дээр очиж, даргынхаа хэлдгээр ажлыг нь «нэг сайн хөдөлгөөд» буцаж явав. Бор морь нь замаа дагаж алхалж эзэн нь цулбуураа гогцооруулан бодол болж явна. Сэтгэл санаа хоёрдохын зовлонг эдлэн яваа ажээ. Хүүхний өнөөх үл таалагдагч сэвхт бор царай нь одоо сэтгэлд нь наран цэцэг мэт тодхон туяарч байх болсныг Ёндон гайхан бодож явна. «Ингэж байгаад чи бид хоёр дасчихвал яана даа» гэхэд нь хүүхэн гунигтайхан инээмсэглэж «Яах вэ дээ. Таныг л хүн шоолох байх даа» гэдэг байсан нь бас санагдлаа. Нээрээ ч шоолох болов уу гэж Ёндон боддог байжээ. Боловсрол багатай (Думаа өөрөө хэлэхдээ 5 дугаар анги төгссөн боловч хичээлээ цөмийг нь мартчихсан гэдэг байжээ), бор царайтай малчин хүүхэн шүү дээ гэхэд Ёндонд баахан чамлагддаг ажээ. «Таньдаг үерхдэг нөхөд маань цөм л багш, эмч, оюутан эрдэмтэн боловсролтой эхнэр авцгаана. Харин би бор царайт малчин хүүхэн дагуулаад явна. Өнөөх багш хүүхэн үзвэл яаж элэг барьж инээх бол?» гэж сэтгэл өвдөн бодов.

	«Гэвч эхнэр хүүхдээ боловсруулж хүмүүжүүлэх зэргийн хэрэгт бол хүн, түүний үнэнч сэтгэл хоёрыг боловсруулж цэцэглүүлж авдаг цэцэрлэгч байвал таарна. Хүн бол сайд, эрдэмтэн юу ч болж болно. Харин юу ч боллоо гэсэн хүн хэвээр үлдэх хэрэгтэй. Янаг амрагийн хэрэгт бол хүн, түүний үнэнч сэтгэл хоёрыг боловсрол, хөрөнгө, нэр алдар, эрх тушаал аль алинаар нь сольж болохгүй, жирийн хүний эрийн сайхан амьдрал гэж байдаг юм» гэсэн үгс санаанд нь орлоо.

	Ёндон хэд хоногийн өмнө гэр бүл дурлалын хэрэгт эрдэм боловсрол хир холбогдолтойг асуухад дарга нь ингэж хариулсан ажээ. Ер нь зассан танхим, илтгэгчийн ширээ хэрэглэлгүй хээр хөдөө морины нуруун дээр, явдал замд голдуу явуулдаг даргынхаа энэ жирийн ярианаас Ёндон «Амьдралын утга», «Хүний ёстой жаргал», «Эгэл хүний ерийн сайхан сэтгэл» гэхчлэн олон юм мэдэж авдаг болохоор их л шуналтай сонсож «Амьдралын гүн ухааны лекц» гэж нэрлэдэг байжээ.

	Одоо энэ үг сургаал нь няцааж ч болохгүй, зайлж бултаж ч болохгүй үнэн үг шиг санагдав. Тэгээд Ёндон «За дүүрсэн хэрэг. Энэ бор царайт малчин хүүхнийг би нэгэнт л мартаж чадахаа больсон хойно одоо шийдье. «Чамгүйгээр би яагаад ч амьдарч чадахгүй нь гэж шууд хэлчихье» гэж бодоод олон хоног шаналгасан юмаа таслан шийдэж, сэтгэл нь амраад морио гуядаж давхин оджээ.

	Харин хүүхэн нь юу гэж хариулдаг юм бол?

	 

	Дөрөв

	 

	Ёндоныг буцаж ирэхэд дарга нь баяр хөөр болж угтаад «За Думаа маань Зөвлөлт Холбоот Улсын хөдөө аж ахуйн үзэсгэлэн үзэхээр явах болоод байна. Та хоёрын зуны турш бужигнасны чинь хэрэг гарч дээ. Харин хоёулаа явж чадахгүй чинь л харамсмаар байна. За тэгээд яая гэх вэ нэг аж ахуйгаас хоёр хүн явуулдаггүй юм биз дээ» гэж хэлэв. Ёндон чухам өөрөө явах юм шиг баярлажээ.

	«Думааг би буудал хүргэж өгье» гэж Ёндон даргаасаа гуйв. Дарга нь «үгүй чи бас сонин хүнээ! Би энд ирэхтэйгээ зэрэг л чамайг хүүхэн хүргэж өгөх, залуу хүний хүсүүштэй ажилд томилсон. Тэгэхэд чи жигтэйхэн дургүйцэж, «бид хоёр зодолдож магадгүй» л гэж байсан. Одоо харин үнсэлцэх магадгүй л болчихсон юм биз дээ?» гэж хошигносонд хоёр залуу бие биеэ харж инээд алдаад бяцхан охин шиг ичиж улайцгаажээ.

	Удалгүй тэр хоёрыг хас дүүрэн, алхаа зөөлөн хоёр хээр морь унаж гарахад сангийн аж ахуйн төвийнхөн баяр хөөр болон үдэж гаргав. Дарга нь бас хошигнох авьяасаа мартсангүй. «За Ёндон минь энэ удаа би бас л омголон морь өгье. Думаа минь чи Ёндоныгоо сайн мэдэж яваарай. Энэ чинь моринд муу шүү. Харин чамайг эргэж ирэх үеэр хэрэв Ёндон угтах болбол гурван дугуйт юм уу нэг боломжийн унаа бодож үзье. Аягүй бол та нар гурвуулаа ч болчхож мэдэх юм шив дээ» гэжээ.

	Янаглан хайрлагчийн нүдээр ертөнцийг үзэхэд юм бүхний өнгийг тансаг гуа болгогч нэл цэнхэр нарны шил нүдэндээ зүүсэн мэт хэчнээн гуа жавхлантай, сонин содон болгодгийг залуудаа үзээгүй хүн, миний уншигч авгай нарын дотор ховор биз. Сэтгэл нь тэгж хөгжсөн манай хоёрт орчны байдал ертөнц хэчнээн гуа сайхан харагдсан, санагдсаныг тодорхойлоход бэрх юм.

	Өмнө нь уудам хөндий тэв тэгшхэн толийн цэнхэртсэний дунд айл гэр далан түрүүний баг цэцэг мэт хэсэг хэсгээрээ гялалзан харагдав. Адуу мал нь атар талын алсад багшраад адууны захад хоёр золбоолог хүү даага сургаж байна. Сангийн аж ахуйн нөөц бэлчээрт өвс ногоо дөрөө зурам намиран халиурсан нь номин тэнгисийн долгион адил сонин. Энд тэнд хонгор зул (зарим газар морины уруул ч гэдэг), хөх жинс шиг бөмбийн бөмбийн харагдахад тэр амтат хонгорцгийг морьд явуут дундаа хүзүү сунган тастаж байлаа.

	Далан хэлний болжмор, сая жаваа царцаа дэвхрэг тал нутгийн баясгалант, аялгуу хөгжмийг өргөх нь үй түмэн мөнгөн шигшрэг мэт жингэнээд, агаар амьсгал бал бурмын адил, залгилавч ханашгүй. Байгаль орчин уудам саруул, сэтгэл эрхгүй хөдөлгөж байв.

	Ёндоны дэргэд бор царайт хонгор нь баясгалант инээмсэглэлээр сар шиг гэрэлтэж байв. Түүний сэвхт бор царайд хагас дугариг хөмсөг шинийн хоёрын сар шиг зурайж, гүн хар нүдний урт сормуус нь харцаа дарахад зовхины доод аньсаганд сэрмийн тодорч, бяцхан хонхортой булбарай хацарт нь идэр насны улаан туяа бүдэг гэрэлтэн туссан нь харавч ханашгүй гоо үзэсгэлэнтэй. Ер нь хөдөөх охины эгэл бор царай ийм сэтгэл татам үзэсгэлэнтэй байж болохыг Ёндон анх удаа гайхан мэдэрч билээ. Думаа хүүхэн хоргой эмжээртэй хүрэн торгон дээл дээр цэнхэр дурдан бүс тасам мэт ороож, улбар пансан алчуур толгойдоо зангидаж, хуучивтар боловч гялалзсан хүрэн савхин гутал өмссөн нь хөдөөгийн гуа охидын эгэл боловсон гоёл, идэр чийрэг бие цогцост нь зохисон ч гэдэг нь ванлий байжээ. Товчилбол хөдөө талын баяр баясгалан бүхэн энэ хөндийд энэ хүүхэнд, энэхэн хоромд бүрдэж цогцлоод байх шиг Ёндонд санагджээ.

	Хамт зүтгэж амжилт гаргаад нэг нь нэгнээ социализмын оронд үдэж баяр хөөр нь тэнгэрт тулсан хоёр залуу өргөн талаар, өртөө илүү газар явахдаа сайн морьдын товор товор алхаан дунд юу юу ярилцсаныг тоочиж яаж барах билээ.

	Гагцхүү зоотехникч, Зөвлөлт оронд явах гэж байгаа сэтгэлийн чимэг болсон хонгорынхоо аз завшаантайг гайхаад «Зөвлөлт Холбоот Улсыг би бас чам шиг үзэх гэж явах цаг ирэх болов уу» гэсэнд хүүхэн «Та ч яах вэ. Эрдэмтэн болно гээд хэдэн жилээр явчих юм байгаа биз. Харин би бас ч таны ачаар ажилдаа жаахан амжилт гаргаж Зөвлөлт Холбоот Улсыг үзэх болсон минь ёстой л амьд явсан хүн алтан аяганаас ус ууна гэгч нь байх. Харин орос хэл мэдэхгүй яана даа?» гэсэнд Ёндон «надаар заалгана уу» гэвэл «За түүнийг ч өнөөдөр сурчихаасаа өнгөрч. Харин би Нюша шиг нэг сургуульд орчих санаатай юм сан. Та надад туслах уу?» гэж хүүхэн асуужээ. Ёндон «Туслахгүй яах вэ. Байдаг хүчээрээ тусална. Харин юун Нюша билээ?» гэхэд «Яагаа вэ. Өнөөх «Саруул эргийн» Нюша. Ер нь Нюшад тохиолдсон шиг явдал хүнд дайралдаж болох уу?» гэж хүүхэн их сонирхон асуужээ. Ёндон «Би тэр золигийн номыг яагаад уншаагүй өнгөрчихсөн юм бол доо» гэж тэсэж ядан бодоод дэмий л «болно байлгүй» гэжээ. Тэгэхэд нь хүүхэн «Энэ хүнд хэчнээн их дуртай хайртай ч гэсэн энэ хүн бас Корестелов шиг намайг ойлгох ч үгүй л өнгөрөх байх даа» гэж гунигтайхан бодлоо.

	Гэтэл Ёндон «Думаа! Би чамтай үүрд ингээд л хамт баймаар санагдаж байна. Чи надтай үүрд хамт амьдрахыг хүсэх үү?» гэж гэнэт асуусан нь хүүхнийг хэчнээн их баярлуулсан гэх вэ. Гэвч бас догдолсон сэтгэлээ эзэмдэн захирч «Таныг хүн шоолбол яана?» гэж асуув. «Шоолж л байг. Хамаагүй» гэв. «Би СССР-т очоод ирсэн төдийгөөр эрдэмтэй боловсролтой болчихгүй шүү дээ» гэсэнд «Тэр ямар хамаатай юм бэ? Над, хонгор хайртай чамаас өөр юу ч хэрэггүй. Би чамгүйгээр яагаад ч амьдарч чадахгүй. Хонгор минь чи харин над үнэхээр хайртай юу?» гэж асуухад нь хүүхэн шууд хариулахаас зайлсхийж «Ёндон! Чи манай нутгийн ийм нэг дуу байдгийг мэдэх үү?» гээд уянгатай яруу хоолойгоор дуулсан нь:

	 

	«Төө төмрийг дарханд өглөө

	Түлхүүр хийнэ үү, цоож хийнэ үү өөрөө л мэдээрэй.

	Төрсөн биеийг чамдаа тушаалаа

	Түшиж авна уу, түлхээд хөөнө үү өөрөө л мэдээрэй»

	 

	гэжээ.

	Цаашдаа юу юу болсныг эрхэм уншигч эхний хэсгээс толилон мэдсэн биз.

	 

	Тав

	 

	Дараах жилийн 8 дугаар сарын хуучдаар Ёндон эхнэрээ сургуульд хүргэж өгнө гэж сангийн аж ахуйн төвөөс гурван дугуйтаар гарахад тэр хоёрыг гаргаж өгсөн олны дотроос залуу тракторч Санжаа үлдээд гунигтай царайлан даргадаа хандаж: «Энэ хоёрыг суучихсан гэж ярьсан үнэн юм уу дарга аа! гэсэнд «үзтэл, үнэн болох нь шив дээ. Тэр хоёрын явж байгааг харж байгаа биз ээ» гэжээ. «Зоотехникчийг сүүний ферм дээр зуны турш шинжилгээ хийгээд байгаа л гэсэн. Харин хүүхнүүдийг л шинжилж байсан юм шив дээ. Энэ ямар вэ, даргаа!» гэсэнд дарга нь «Энэ сайн л хэрэг дээ. Аль алинд нь сайн шинжилгээ хийж гэж түүнийг зэмлэлтэй биш дээ. Улсын рекорд саальчны туршлагыг судлаад «Шинжлэх ухаан» сэтгүүлд өгүүлэл нийтлүүлчихсэн байна. Тэр туршлага одоо олны хүртээл боллоо. Думаа хүүхний нандин чанарыг судлаад хань ижлээ болгоод сурч боловсроход тусалчхаж... залуу хүн аль алинд нь ингэж амждаг байвал муугүй биз дээ» гэв. «Тэгвэл манай аж ахуй Зөвлөлт улсад явж туршлага судалсан гарамгай саальчнаа ганцхан жил ажиллуулаад явуулчихдаг нь бас л зөв үү?» гэсэнд «бас л буруу ч бишээ! Ганцхан жил ажиллахдаа тэр хоёр манай олон саальчныг гарамгай саальчин болголоо. Тэгэхлээр би сургуульд орохыг нь аргагүйн эрхээр зөвшөөрсөн юм» гэвэл, залуу тракторч тэр намирсан үстэй гоолиг нуруутай залуу зоотехникчид бүрэн давагдсанаа гомдолтойхон хүлээж:

	«Тэгвэл би бас сургуульд явахаа аргагүйн эрхээр танд зөвшөөрүүлнэ дээ, харж байгаарай» гэсэнд дарга нь «Тэгвэл сайн байна» гээд соньхон инээмсэглэжээ.

	Ёндон, Сүхбаатар хотын мал эмнэлгийн сургуулийн хичээлийн эрхлэгчтэй уулзаж, ирсэн хэрэг явдлаа ярьтал тэр нөхөр нь хичээлийн эрхлэгчийн биш, найз нөхрийн хувиар угтаж: «А-а-хаа! За би юу хэллээ, чамд: Би чамайг сангийн аж ахуйд хүргэн орно гэхэд чи «Намайг саальчин хүүхэнтэй гэрлүүлж тараг, сүү идэх ууж байх гээ юу» юу юу гэлээ хө! Одоо чи яагаад саальчин хүүхэнтэй гэрлэчих нь энэ вэ хө!» гэж ам асуужээ.

	«Тэгж яривал ч энэ чиний хоосон магтаалын гавьяа биш дээ, найз минь. Харин ёстой нэг намын хүн л хөдөлмөр, хөдөлмөрчин хүн хоёрт зөв хандаж сургасны гавьяа байсан юм» гэжээ.

	Ингэж зоотехникч Ёндон жирийн хүний ерийн сайхан амьдралаа зохиогоод өөрийгөө ертөнц дээрх хамгийн жаргалтай хүний нэг гэж тооцдог болсон ажээ.

	 

	1955 он

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

